ᑐᕌᒐᕆᔭᖅᐳᑦ: “ᐃᓄᐃᑦ ᑮᓇᐅᔾᔭᒃᓴᕐᓂᒃᑯᑦ, ᐃᓅᖃᑎᒌᖕᓂᒃᑯᑦ ᐊᒻᒪᓗ ᐃᓕᖅᑯᓯᑐᖃᑎᒍᑦ ᑲᔪᓯᓂᖃᑦᑎᐊᕈᓐᓇᖁᑉᓗᒋᑦ ᐊᑐᓕᖅᑎᕆᓂᒃᑯᑦ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓕᐊᕐᒥ”.
ᑐᓴᒐᒃᓴᖅ

ᓄᓇᕗᑦ ᑐᓐᖓᕕᒃᑯᑦ ᑎᒥᖓ ᑐᒃᓯᕋᖅᑐᖅ ᐃᖃᓗᓕᕆᔨᒃᑯᓐᓂᒃ ᖃᓕᕋᓕᕈᑎᒃᓴᓂᒃ ᓅᑦᑎᓂᐅᓚᐅᖅᑐᖅ ᐃᓱᒪᓕᐅᕈᑕᐅᓚᐅᖅᑐᖅ ᐅᑎᖁᑉᓗᒍ ᖃᓄᐃᓐᓂᕆᓚᐅᖅᑕᖓᓄᑦ
(ᕕᑉᔪᐊᕆ 19, 2008 - ᐃᖃᓗᒃᑑᑦᑎᐊᖅ, ᓄᓇᕗᑦ)    ᓄᓇᕗᑦ ᑐᓐᖓᕕᒃᑯᑦ ᑎᒥᖓᑕ ᐊᖓᔪᖅᑳᕆᑲᐃᓐᓇᖅᑕᖓ ᔭᐃᒪᓯ ᐃᑦᑐᓗᒃ ᐅᑉᓗᒥ ᑐᒃᓯᕋᖅᑐᖅ ᒐᕙᒪᒃᑯᑦ ᐃᖃᓗᓕᕆᔨᒃᑯᖏᓐᓄᑦ ᐃᒪᕐᒥᐅᑕᓕᕆᔨᒃᑯᖏᓐᓄᑦ ᐃᓱᒪᓕᐅᕈᑕᐅᓚᐅᖅᑐᖅ ᓅᑦᑎᓂᕐᒧᑦ 1,900 ᒥᑦᑐᕆᒃ ᑕᓐᒥ ᐊᖏᓂᓕᒃ ᐃᑭᕐᒥ ᖃᓕᕋᓕᕈᑎᑦ ᐃᖃᓗᖕᓂᐊᕐᓂᕐᒧᑦ ᓇᖕᒥᓂᕆᔭᐅᔪᓄᑦ ᐃᓄᓪᓚᑦᑖᖑᖏᑦᑐᓄᑦ ᖃᑉᓗᓈᑦ ᓄᓇᖓᓂ ᑲᓇᑕᒥ ᖃᓄᐃᓐᓂᕆᓚᐅᖅᑕᖓᓄᑦ ᐅᑎᖁᑉᓗᒋᑦ.
“ᓅᑦᑎᓂᐅᔪᖅ ᓰᕗᕆᔅᑯᑦ ᖃᓕᕋᓕᕈᑎᒃᓴᖏᓐᓂᒃ ᒪᕐᕉᖕᓄᑦ ᖃᑉᓗᓈᑦ ᓇᖕᒥᓂᖁᑎᖏᓐᓄᑦ ᐃᖃᓗᖕᓂᐊᖅᑎᒃᑯᓐᓄᑦ ᖃᑉᓗᓈᑦ ᓄᓇᖓᓐᓂ ᑲᓇᑕᒥ ᐊᓯᐅᔨᒍᑕᐅᓂᐊᖅᑐᖅ ᐃᖅᑲᓇᐃᔮᒃᓴᐅᓇᔭᖅᑐᓄᑦ  ᐃᓄᖕᓄᑦ ᐃᖅᑲᓇᐃᔭᕐᕕᒃᓴᐃᑦ ᐊᒥᒐᐱᒃᓯᓐᓇᖅᑎᓪᓗᒋᑦ ᐊᒻᒪᓗ ᑮᓇᐅᔭᖅᑖᖑᓇᔭᖅᑐᓄᑦ ᓄᓇᕗᒥ ᐱᕙᓪᓕᐊᑎᑦᑎᓂᒃᑯᑦ ᐃᖃᓗᓕᕆᓂᕐᒥᒃ,” ᑕᐃᒪᓐᓇ ᐅᖃᖅᖢᓂ ᐃᑦᑐᓗᒃ. “ᓄᓇᕗᒥᐅᑦ ᐱᔪᒪᔭᖏᑦ ᖃᐅᔨᒋᐊᕈᑕᐅᓚᐅᖏᒻᒪᑕᓘᓐᓃᑦ ᐅᕝᕙᓘᓐᓃᑦ ᐱᕕᒃᓴᖃᖅᑎᑕᐅᒐᑎᒃ ᐃᒪᓐᓈᖅᑐᐃᓇᔭᕐᓂᕐᒧᑦ ᐅᕝᕙᓘᓐᓃᑦ ᐱᔪᒪᓇᔭᕐᒪᖔᑕ ᖃᓕᕋᓕᒍᑎᒃᓴᓂᒃ ᑭᓯᐊᓂ ᐃᓱᒪᓕᐅᕈᑕᐅᕌᓂᖕᒪᑦ ᑕᖅᑭᐅᓚᐅᖅᑐᒥ.  ᑕᒪᓐᓇ ᓈᒻᒪᖏᒻᒪᕆᒃᑐᖅ. ᐃᖃᓗᐃᑦ ᓄᓇᕗᑦ ᖃᓂᖓᓃᑎᓪᓗᒋᑦ, ᐊᒻᒪᓗ ᐃᓄᐃᑦ ᐱᕕᒃᓴᖃᖅᑎᑕᐅᔭᕆᐊᖃᕐᒪᑕ ᑕᐃᑲᓂ ᐃᖃᓗᖕᓂᐊᕐᕕᐅᔪᓂ,” ᑕᐃᒪᓐᓇ ᐅᖃᖅᖢᓂ.
ᐊᑖᒍᑦ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓕᐊᒃᑯᑦ, ᒐᕙᒪᒃᑯᑦ ᖃᐅᔨᒋᐊᖃᑦᑕᕆᐊᓖᑦ ᑐᓴᕆᐊᕐᓗᑎᒃ ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᐆᒪᔪᓕᕆᓂᐅᑉ ᐊᐅᓚᑕᐅᓂᖏᓐᓄᑦ ᐃᓱᒪᓕᐅᕈᑎᒃᑯᑦ ᐊᒃᑐᖅᓯᓂᖃᖅᑎᓪᓗᒋᑦ ᐃᓄᐃᑦ ᐊᖑᓇᓱᒍᑎᖏᓐᓄᑦ ᐱᔪᓐᓇᐅᑎᓄᑦ ᐊᒻᒪᓗ ᐱᕕᒃᓴᖃᕋᔭᕐᓂᖏᓐᓄᑦ ᐃᑭᕐᒥ ᐃᒪᕐᓂ.  ᓄᓇᕗᑦ ᑐᓐᖓᕕᒃᑯᑦ ᑎᒥᖓ ᖃᐅᔨᓚᐅᖅᑐᖅ ᐱᓇᓱᐊᕈᓯᐅᓚᐅᖅᑐᒥ ᒐᕙᒪᒃᑯᑦ ᐃᖃᓗᓕᕆᔨᒃᑯᖏᑦ ᐃᒪᕐᒥᐅᑕᓕᕆᔨᒃᑯᖏᑦ ᐃᓱᒪᓕᐅᓚᐅᕐᓂᖏᓐᓄᑦ ᐅᖃᖃᑎᖃᕋᑎᒃ ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂᑦ.
“ᑐᑭᓯᐅᒪᔪᒍᑦ ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᓯᕗᓂᐊᒍᑦ ᑐᓴᐅᒪᑎᑕᐅᓚᐅᖏᓐᓂᖏᓐᓄᑦ ᐅᕝᕙᓘᓐᓃᑦ ᐃᒪᓐᓈᖅᑐᐃᑎᑕᐅᒐᑎᒃ ᐃᓱᒪᓕᐅᕈᑕᐅᓚᐅᖅᑳᖅᑎᓐᓇᒍ. ᒐᕙᒪᒃᑯᑦ ᐃᖃᓗᓕᕆᔨᒃᑯᖏᑦᑕ ᐃᒪᕐᒥᐅᑕᓕᕆᔨᒃᑯᖏᑦᑕ ᐃᓱᒪᓕᐅᕐᓂᕆᓚᐅᖅᑕᖓ ᓈᒻᒪᖏᑦᑐᖅ ᐊᒻᒪᓗ ᓯᖁᒥᑦᑎᓂᐅᔪᖅ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓕᐊᕐᒥ, ᐊᒻᒪᓗ ᑐᕌᒐᕆᔭᐅᔪᒥᒃ ᐊᐅᓚᑦᑎᔾᔪᑕᐅᔪᒥᒡᓗ ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ. ᒐᕙᒪᒃᑯᑦ ᐃᖃᓗᓕᕆᔨᒃᑯᖏᑦ ᐃᒪᕐᒥᐅᑕᓕᕆᔨᒃᑯᖏᑦᑕ ᒥᓂᔅᑕᖓ ᓗᐃᐅᓚ ᕼᐅᕐᓐ ᐅᑎᖅᑎᑦᑎᖁᔭᕋ ᐃᓱᒪᓕᐅᕈᑕᐅᓚᐅᖅᑐᒥᒃ ᐊᒻᒪᓗ ᐱᕕᒃᓴᖃᖅᑎᑦᑎᓗᓂ ᓄᓇᕗᒥ ᐃᖃᓗᓕᕆᔨᓂᒃ ᐱᖃᑕᐅᔪᓐᓇᖁᓗᒋᑦ ᐃᖃᓗᒍᑎᒃᓴᓂᒃ,” ᑕᐃᒪᓐᓇ ᐅᖃᖅᖢᓂ ᐃᑦᑐᓗᒃ.
ᓄᓇᕗᒥ ᐃᖃᓗᒐᓱᒃᑏᑦ ᐱᔪᓐᓇᕐᒪᑕ ᑭᓯᒥ 27%-ᒥᒃ ᑮᓇᐅᔭᓕᐅᕈᑎᒃᓴᓄᑦ ᖃᓕᕋᓕᕈᑎᒃᓴᓂᒃ ᐃᓚᖓᓂ 0B-ᒥ, ᐃᒪᕐᒥ ᖃᓂᖓᓂ ᕿᑭᖅᑖᓘᑉ. 1,900 ᒥᑦᑐᕆᒃ ᑕᓐᒥᒃ ᐊᖏᓂᓕᒃ ᑐᓂᕐᕈᑕᐅᓚᐅᖅᐸᑦ ᓄᓇᕗᒧᑦ, ᐃᓚᓯᒋᐊᕋᔭᓚᐅᖅᑐᖅ ᓄᓇᕗᑦ ᑮᓇᐅᔭᓕᐅᕈᑎᖓᓄᑦ ᖃᓕᕋᓕᒍᑎᓄᑦ 0B-ᒥ 61.8%-ᒧᑦ, ᓄᓇᕗᒥ ᐃᖃᓗᓕᕆᓂᖅ ᐊᑑᑎᖃᕐᓂᖅᓴᐅᓕᕐᓗᓂ. ᖃᑉᓗᓈᑦ ᓄᓇᖏᑦ 80-95%-ᒥᒃ ᖃᓕᕋᓕᒍᑎᒃᓴᖅᑖᓲᑦ ᐃᒪᕐᓂᒃ ᖃᓂᒋᔭᖏᓐᓂᒃ.

ᑐᑭᓯᒋᐊᒃᑲᓐᓂᕈᒪᒍᑉᓯ ᖃᐅᔨᒋᐊᕐᕕᐅᔪᓐᓇᖅᑐᖅ:
ᑭᐅᕆ ᒪᑲᓚᔅᑭ 

